
MINUTI

Il-Minuti tal-Laqgħat Nru 32 u Nru 33 li saru fit-23 ta’ Ġunju u fl-14 ta’ Lulju 2025 rispettivament kienu konfermati.

PREŻENTAZZJONI TAR-RAPPORT INTITOLAT “A SOCIAL PLAN FOR THE FAMILY 2025 – 2030” – POLICY DOCUMENT MAY 2025

IĊ-CHAIRPERSON (Onor. Carmelo Abela): Illum għandna preżentazzjoni tar-rapport “A social plan for the family 2025 – 2030, Policy Document May 2025.” Qabel nagħtu bidu għal din il-laqgħa nixtieq niskuża lill-Onor. Katya De Giovanni li infurmatni ftit minuti ilu li tinstab indisposta u allura mhux se tkun magħna llum. Nieħu l-opportunità sabiex nirringrazzja lill-Ministru Michael Falzon, li qiegħed preżenti magħna għal din il-preżentazzjoni, u nirringrazzja lis-Sinjura Alexia Vella, Direttur Ġenerali għall-Istrateġija u l-Implimentazzjoni, u lis-Sur Justin Facciol, Direttur għall-Iżvilupp tal-Politika u l-Affarijiet Internazzjonali. Il-format ta’ din il-laqgħa huwa wieħed sempliċi ħafna; se nisimgħu l-preżentazzjoni tagħkom u mbagħad wara jsiru xi kummenti jew mistoqsijiet mill-Membri preżenti. U mbagħad nitolbukom tagħtu r-reazzjoni tagħkom. Nagħti l-kelma lill-Ministru biex jagħtina introduzzjoni qasira fuq dan ir-rapport. 

L-Onor. Michael Falzon.

ONOR. MICHAEL FALZON (Ministru għall-Politika Soċjali u d-Drittijiet tat-Tfal):  Sur President, min-naħa tiegħi se nagħmel introduzzjoni żgħira ħafna. Il-pjan soċjali huwa pjan fejn qed inħarsu lejn l-2025 u l-2030. Punt li nixtieq nibda bih hu li dan mhuwiex cast in stone, jiġifieri kif inhi sejra d-dinja se jkun hemm żgur fejn irridu nbiddlu fih u nagħmlu dak li hemm bżonn. Dan huwa pjan li juri fejn nixtiequ mmorru u kif se mmorru. Jista’ jkun li jkun hemm bżonn li nbiddlu t-toroq imma l-pjan hu wieħed li jħares ’il quddiem. Issa se nħalli f’idejn is-Sinjura Vella sabiex tressaq il-preżentazzjoni li ħejjejna. 

IS-SINJURA ALEXIA VELLA (Direttur Ġenerali għall-Istrateġija u l-Implimentazzjoni fil-Ministeru għall-Politika Soċjali u d-Drittijiet tat-Tfal): Grazzi lil kulħadd ta’ din l-istedina. Min-naħa tiegħi se nkun qiegħda nispjega ftit fiex jikkonsisti dan il-pjan. Ovvjament m’għandix il-ħin biex insemmi kollox, però se nkun qiegħda nagħti overview dettaljata tal-pjan, u kif wasalna għalih. Tajjeb ngħidu li dan il-pjan huwa frott ta’ konsultazzjoni li bdiet tliet snin ilu, u li wasslitna sabiex nirriflettu fuq il-feedback tal-familji, fuq il-feedback tat-tfal infushom u anke fuq il-feedback tal-frontliners u l-professjonisti li jaħdmu dirett mal-familji. Hawnhekk qegħdin naraw li dan il-pjan iservi bħala viżjoni dedikata sabiex nibnu soċjetà fejn kull familja, irrispettivament mill-isfond jew mid-dħul tagħha, tkun tista’ tifjorixxi.

Issa se nkun qiegħda nispjega iktar fid-dettall x’inhuma l-oġġettivi ta’ dan il-pjan.  Għalxiex għandna bżonn dan il-pjan? Kif tafu l-familja hija s-sinsla tas-soċjetà, hija l-bidu u hija l-qafas ta’ kollox. Għalhekk qed nipproponu dan il-pjan, biex nipprovdu appoġġ sħiħ, però nifhmu li llum mhuwiex faċli li jkollok familja. U allura qed naraw li jkollna pjan li b’mod ħolistiku u integrat ikun qed jgħin lill-familja sabiex tgħix il-kwalità ta’ ħajja li jistħoqqilha. Bħala Gvern aħna għandna impenn kontinwu sabiex ikollna mhux biss familji sodi imma jkunu reżiljenti u fl-aħħar mill-aħħar dan jissarraf f’soċjetà aktar stabbli u futur ċert. Għalhekk il-pjan soċjali qed jara li jindirizza wkoll sfidi importanti, bħal dik tar-rata tal-fertilità, għaliex nemmnu li n-nies jagħmlu l-għażliet tagħhom meta jħossuhom stabbli, siguri u appoġġati.

Issa se nħarsu lejn il-proċess ta’ konsultazzjoni. Aħna bdejna bil-pre-consultation fl-2022. Id-dokument kien ukoll ippubblikat għal konsultazzjoni pubblika fl-2024 u kellna wkoll iktar kmieni din is-sena final pre-consultation mal-istakeholders ħalli verament naraw il-perspettivi ta’ kulħadd. Apparti minn hekk, kellna wkoll konsultazzjoni inter-ministerjali u ħejjejna dokument child friendly sabiex nikkonsultaw ukoll dirett mat-tfal. U t-tfal tawna l-feedback tagħhom permezz ta’ empowering app children, li kien proġett kofinanzjat minn fondi Ewropej sabiex nassiguraw li kull politika li jagħmel il-Gvern, jiġifieri issa mhux il-Ministeru tagħna biss, tkun konsultata mat-tfal qabel ma’ tiġi adottata.  

Se nagħtikom issa ħarsa lejn il-kuntest nazzjonali. Sal-2024 il-popolazzjoni kienet ta’ madwar 563,000 ruħ. Jekk nagħtu ħarsa lejn il-households naraw li ħafna mid-djar huma two persons households u qed naraw ukoll żieda fis-single person households.   Fejn jidħlu familji bi tliet membri qed naraw li dawn baqgħu stabbli imma qed jonqsu dawk il-households b’erba’ persuni jew iktar. Dan juri wkoll li f’dawn il-households qed jitwieldu inqas tfal. Għalhekk din twassalna wkoll għal wieħed mill-iktar andamenti demografiċi li kellhom impatt fejn jidħol dan il-pjan. Jidher biċ-ċar, kif qed nuri fil-grafika, li fl-2023 ir-rata ta’ fertilità f’Malta kienet ta’ 1.06 wild għal kull mara! Din hija l-inqas rata fl-Ewropa u waħda mill-inqas fid-dinja! Apparti minn hekk, jidher biċ-ċar ukoll, u l-esperti jwissu dwar dan, li meta l-fertilità tinżel taħt il-1.5 dan jista’ jwassal għal ċiklu diffiċli li jibqa’ jissawwar waħdu, u jkollu konsegwenzi serji kemm fuq is-sostenibbiltà tax-xogħol, kemm fuq l-appoġġ bejn il-ġenerazzjonijiet u anke fuq il-kompożizzjoni futura tas-soċjetà. Għalhekk il-pjan qed jara kif jindirizza din l-isfida sabiex nagħtu l-qawwa u l-għażla vera lill-individwi u lill-familji biex jiddeċiedu li jkabbru l-familja tagħhom permezz ta’ sistemi ta’ appoġġ aħjar, bilanċ bejn ix-xogħol u l-ħajja, kif ukoll servizzi inklussivi u aċċessibbli.

Fejn tidħol id-dinja tax-xogħol imbagħad naraw li f’Malta, fl-2023, kien hemm iktar irġiel milli nisa li kienu qed jaħdmu, 87% tal-irġiel meta kkumparat ma’ 73% tan-nisa. Filwaqt li d-differenza bejn is-sessi tippersisti, qed naraw li din qiegħda tonqos bil-mod. Però huwa ċar li dawn iċ-ċifri huma impattati wkoll bl-irwol prinċipali li tassumi l-mara fejn tidħol il-kura tat-tfal, l-anzjani, persuni b’diżabilità u membri oħrajn. Apparti dawn l-isfidi hemm realtajiet oħra, bħall-akkwist ta’ proprjetà u pressjonijiet ekonomiċi oħra li wkoll qegħdin jiġu indirizzati fl-istrateġija ħalli nkomplu nnaqqsu l-faqar u jkollna l-inklużjoni soċjali. Però mbagħad hemm sfidi oħrajn bħal dik tas-saħħa mentali, fejn qed naraw li iktar familji qed jesperjenzaw problemi ta’ ansjetá, dipressjoni u problemi oħrajn. Qed naraw ukoll li l-familji għandhom strutturi familjari differenti, u li qed jinbidlu. Il-kura tal-anzjani, fejn il-popolazzjoni tagħna qiegħda dejjem tikber u għalhekk il-familja jrid ikollha rwol attiv anke fil-kura tal-qraba tagħha. Familji b’persuni b’diżabilità, familji b’dipendenza tad-droga u sustanzi oħra, kif ukoll familji li għaddejjin minn vjolenza domestika fost ħafna sfidi oħra.

Issa se nkun qiegħda nagħti ħarsa lejn il-prijoritajiet ta’ dan il-pjan. Sabiex nindirizzaw dawn l-isfidi dan il-pjan għandu erba’ prijoritajiet prinċipali. Bażikament dawn huma l-pedamenti sabiex tfasslu l-miżuri u l-azzjonijiet kollha tal-pjan. Għandna l-ewwel miżura li hija l-ġustizzja soċjali. Hawnhekk qed nindirizzaw il-bżonn li l-familji kollha, irrispettivament mill-isfond tagħhom, ikollhom aċċess ugwali għall-opportunitajiet, servizzi u appoġġ. Imbagħad għandna t-tieni prijorità, li hija dik tar-relazzjonijiet b’saħħithom. Nafu li dawn ir-relazzjonijiet b’saħħithom huma l-qalba tal-familja u għalhekk il-pjan jinkludi diversi inizjattivi edukattivi u preventivi sabiex nippromowvu relazzjonijiet ta’ rispett, komunikazzjoni u saħħa mentali tajba sabiex ikun hemm relazzjonijiet tajbin, kemm bejn il-ġenituri u kemm bejn il-ġenituri u t-tfal. Apparti minn hekk il-pjan jaħseb ukoll sabiex jagħti s-setgħa lill-ġenituri u lit-tfal permezz tal-għarfien u l-ħiliet. Hawnhekk qed naraw li nipprovdu lill-ġenituri u lit-tfal bl-għodod kollha meħtieġa u l-ħiliet sabiex ikunu jistgħu jieħdu deċiżjonijiet infurmati, jiksbu indipendenza u jżidu r-reżiljenza tagħhom ta’ kuljum.   

Ir-raba’ prijorità tkompli tibni fuq it-tliet prijoritajiet ta’ qabel, u din hija dik li ntejbu r-rata tal-fertilità f’Malta. Nafu li din hija sfida nazzjonali u demografika, u li mhux faċli li tintegħleb, però il-politika tagħna qiegħda tħares lejn miżuri li jiffaċilitaw il-bilanċ bejn ix-xogħol u l-ħajja sabiex nipprovdu appoġġ adegwat għall-ġenituri u nnaqqsu kemm jista’ jkun il-piżijiet relatati mal-ġenituri. B’kollox dawn l-erba’ prijoritajiet jiġu tradotti f’71 azzjoni ta’ politika ġdida, li kollha kemm huma huma immirati sabiex insaħħu l-familji u nipprovdu qafas sostenibbli għall-ġejjieni tas-soċjetà tagħna. 

Issa se nagħtikom outline tal-flagship measures ta’ kull prijorità u se nagħtikom overview tal-miżuri l-oħra ħalli jkollkom overview tajba. Jekk inħarsu lejn il-miżura prinċipali, l-ewwel waħda, dik tal-ġustizzja soċjali, aħna bdejna billi naraw li jiġi żviluppat fond ta’ assistenza. Dan il-fond ta’ assistenza għall-familja se jkun immirat sabiex jissussidja oġġetti ta’ ċaħda materjali lill-familji żvantaġġati. Hawnhekk qed naraw oġġetti tad-dar, bħal tibdil ta’ għamara essenzjali jew affarijiet għall-użu personali bħalma huma ħwejjeġ jew żraben, tagħmir sabiex nassiguraw temperatura adegwata, eċċ., li huma deskritti fl-indikatur tad-deprivazzjoni materjali u soċjali. 

Ma nistgħux ma nkomplux ninvestu fejn jidħlu s-servizzi li jagħtu l-FSWS u l-NGOs. Mill-konsultazzjoni nafu li kibret id-domanda fuq dawn is-servizzi. U allura miżura minnhom hija li nkomplu ninvestu f’dawn is-servizzi ħalli ntejbu l-aċċessibilità u l-kwalità tal-appoġġ. B’hekk finalment ikollna appoġġ li jkun inter-professjonali u integrat. Meta bdejna nfasslu dan il-pjan ridna naħsbu b’mod innovattiv fuq kif se ngħinu lill-familji b’mod prattiku u tanġibbli. Ħsibna li jekk nagħmlu mentorship programme, fejn nibdew proġett pilota, inkunu qed ngħinu lill-familji żvantaġġati, billi nassimiljawhom ma’ mentor li jkun jista’ jgħinhom jinnavigaw il-ħajja tagħhom.  Hawnhekk qed naraw li jkollna mentors speċjalizzati fejn jidħlu persuni b’diżabilità jew persuni li qed jiffaċċjaw xi dipendenza.  

Apparti minn hekk l-akkomodazzjoni adegwata lkoll naqblu li hija ħtieġa bażika għall-familji u hija dritt fundamentali. Għalhekk il-pjan jaħseb sabiex ikollna suq inklussiv, li huwa wkoll essenzjali sabiex nassiguraw li kull familja jkollha dar b’mod sikur. Hawnhekk il-pjan qed jara wkoll kif isaħħaħ l-aċċess għal djar diċenti u affordabbli għal kulħadd. imma b’mod partikolari għal dawk bi dħul baxx u medju. Hawnhekk għandna diversi miżuri, fosthom bini innovattiv u affordabbli, fejn qed naraw li tibda diskussjoni mal-Awtorità tal-Ippjanar sabiex jinħolqu djar b’kumditajiet kondivisivi bħal co-living spaces u spazji komunali ħalli nrawmu sens ta’ komunità. L-użu ta’ art u strutturi vojta. L-importanza tal-care plans għal min qiegħed fuq l-istennija tal-akkomodazzjoni soċjali, appoġġ finanzjarju bħal rati ta’ self baxx u bonds soċjali, kif ukoll akkomodazzjoni transizzjonali għal dawk iż-żgħażagħ li ħerġin minn kura alternattiva.  

Apparti minn dawn il-miżuri prinċipali hemm ukoll il-focus sabiex inkomplu nsaħħu s-servizzi fil-komunitajiet tagħna, speċjalment fejn tidħol is-saħħa mentali, it-tisħiħ tat-terapiji kemm fl-iskejjel u kemm fid-djar residenzjali. Apparti minn hekk li nistabbilixxu wkoll network għas-saħħa mentali tat-tfal u ż-żgħażagħ tagħna. Qed naraw ukoll il-bżonn ta’ kampanji kontinwi ta’ għarfien dwar is-servizzi offruti lill-familji għaliex rajna li l-familji mhux dejjem ikunu informati dwar is-servizzi li jeżistu u dwar il-benefiċċji soċjali. Hemm diversi studji sabiex inkomplu ntejbu dan il-pjan soċjali.

It-tieni prijorità hija dik tar-relazzjonijiet b’saħħithom. Mil-laqgħat bilaterali u anke mill-konsultazzjonijiet li għamilna jidher biċ-ċar li l-familji tagħna għandhom bżonn iktar ħin. U għalhekk qed naraw diversi miżuri, kif qegħdin taraw, li għandna bżonn niddiskutu mal-imsieħba soċjali sabiex nestendu l-leave tal-maternità u l-paternità. Għandna bżonn nirrevedu l-iskema attwali tal-parental leave sabiex naraw l-aċċessibiltà u l-adegwatezza ta’ dawn il-kondizzjonijiet.   

Miżura oħra li għandha bżonn tiġi diskussa hija dik li nikkunsidraw li jekk il-ġenituri prospettivi jattendu għall-appuntamenti prenatal l-isptar, dawn jiġu pprovduti paid time off sabiex jattendu. Miżura oħra hija dik li niddiskutu mal-imsieħba soċjali u nagħtu d-dritt għal aktar ħinijiet flessibbli u telework lill-ħaddiema mingħajr l-ebda riskju li wieħed jitlef xogħlu. Bil-konsultazzjonijiet li għamilna kien hemm min stqarr magħna li fis-settur privat jibża’ li jieħu dawn it-tip ta’ miżuri għax imbagħad jitqabbeż meta jiġi għal xi promozzjoni. Allura qed naraw li forsi wkoll din tkun xi ħaġa li nistabilixxuha. Ilkoll naqblu li dawn il-kondizzjonijiet huma essenzjali sabiex noħolqu u nagħtu iktar ħin lill-ġenituri ħalli joħolqu rabta b’saħħitha mat-tfal tagħhom, dak li ngħidulu l-attachment. 

Hawnhekk ukoll għandna focus fejn jidħlu l-għajnuniet terapewtiċi bħall-perinatal programme li qiegħed juri potenzjal b’saħħtu sabiex jgħin kopji vulnerabbli li qegħdin f’riskju ta’ separazzjoni. U allura dan il-programm huwa intenzjonat ukoll sabiex insalvaw lill-familji milli jisseparaw. Apparti s-servizzi terapewtiċi, il-familji tagħna għandhom bżonn spazji miftuħa. U għal dan il-għan hemm diversi miżuri sabiex ikollna spazji miftuħa, attivitajiet għall-familja u sabiex nassiguraw li t-tfal ikollhom l-ispazji fejn jilgħabu b’mod sikur.

Apparti dawn il-miżuri prinċipali qed naraw ukoll li nkomplu nsaħħu l-investiment fejn tidħol il-family therapy, li lkoll naqblu kemm hija importanti. L-implimentazzjoni tar-riforma tal-Qrati tal-Familja u nsaħħu l-kura u l-kwalità taċ-childcare centres. Aħna nafu li hemm ċerti familji żvantaġġati li għandhom bżonn li jibagħtu t-tfal tagħhom iċ-childcare centres anke biex it-tfal jiksbu l-ħiliet, imma nafu li l-ħin twil fiċ-childcare jħalli impatt fuq is-saħħa mentali ta’ dawn it-tfal.  Allura hemmhekk għandna bżonn insaħħu l-kwalità. Hemm ukoll il-ħsieb li nagħmlu family app sabiex il-familji jkollhom aċċess fejn jidħlu riżorsi u informazzjoni dwar is-servizzi u kampanji ta’ għarfien kemm dwar ir-relazzjonijiet b’saħħithom, il-ħin tal-kwalità u dwar l-effetti negattivi kemm tad-droga u l-vjolenza domestika. Qed naraw ukoll li jkollna kampanja ta’ għarfien dwar it-tneħħija tal-istigma fejn tidħol is-saħħa mentali.

Rigward it-tielet prijorità qed naraw l-importanza fejn jidħlu l-parenting programmes.  Hawnhekk qed naraw li nkomplu nsaħħu dawn il-programmi bbażati fuq l-evidenza sabiex nagħtu l-għodod li l-ġenituri għandhom bżonn. Meta ngħidu għodod qegħdin ngħidu diversi tekniċi ta’ dixxiplina, kemm fuq l-iżvilupp tat-tfal, kif nibnu relazzjonijiet b’saħħithom, fuq il-ħiliet ta’ komunikazzjoni effettiva u anke problem solving skills u conflict resolution. Fejn jidħlu mbagħad il-parental courses qed naraw li jiġu inċentivati dawk li jħaddmu sabiex il-ġenituri jkunu jistgħu jingħataw sigħat ta’ leave ħalli jkunu jistgħu jattendu kors online ta’ sagħtejn fil-ġimgħa għal parents as partners.  

Apparti minn hekk qed naraw li jkollna wkoll diversi inizjattivi edukattivi fejn jidħlu l-isferi diġitali. Illum nafu r-riskji li jeżistu u qed naraw kif se nagħmlu kampanji ta’ għarfien u kif se nedukaw kemm lill-ġenituri kif ukoll lit-tfal. Hawnhekk għandna miżura li tikkumplimenta dan ukoll, fejn se nibdew id-diskussjoni fuq livell nazzjonali sabiex innaqqsu l-aċċess tat-tfal għall-midja soċjali. Qed naraw li dan isir ukoll b’monitoraġġ u infurzar flimkien mal-ġenituri u l-partijiet interessati. Ħiliet fil-kapaċità finanzjarja hija waħda mill-miżuri sabiex nassiguraw li l-familji jkollhom l-għodod kollha sabiex jimmaniġjaw ir-riżorsi finanzjarji tagħhom.   

Fejn tidħol ir-raba’ prijorità tajjeb ngħidu li din il-prijorità tkompli tibni fuq dawk il-miżuri identifikati fit-tieni prijorità sabiex nassiguraw li jkun hemm bilanċ aħjar bejn ix-xogħol u l-ħajja. Bħala miżuri hawnhekk għandna diversi inċentivi finanzjarji bħal rati ta’ taxxa aħjar għall-ġenituri b’iktar minn wild wieħed u estensjoni ta’ tax breaks għall-ommijiet li jkollhom iktar tfal. Bħala Ministeru ma nistgħux ninsew lit-tfal tagħna u l-allowances tat-tfal. Qegħdin naraw li nkomplu nsaħħu l-allowance tat-tfal għall-familji kollha biex jitnaqqsu l-piżijiet finanzjarji u jitħeġġeġ tkabbir tal-familja. Però hawnhekk qed ngħidu li nsaħħu l-benefiċċji. 
Qiegħda tiġi kkunsidrata wkoll iċ-child minding allowance sabiex tikkumplimenta din il-miżura li tingħata lin-nanniet li għandhom ‘il fuq minn 65 sena u li jkunu qed jieħdu ħsieb lin-neputijiet tagħhom filwaqt li l-ġenituri jkunu qed jaħdmu full-time. Miżura oħra hija għall-familji b’żewġt itfal jew aktar, fejn se tiġi introdotta refużjoni fuq attivitajiet extra-kurrikulari għat-tfal sa 14-il sena. B’hekk nippromwovu l-iżvilupp ħolistiku tagħhom u nnaqqsu t-tensjoni finanzjarja minn fuq il-familji. Miżura oħra hija dik tal-akkomodazzjoni u t-titjib fid-djar, liema miżura qiegħda tindirizza speċifikament lil dawk il-familji li għandhom bżonn ikabbru d-dar tagħhom minħabba li kellhom tkabbir fil-familja. 

Miżuri oħrajn li għandna huma li noħolqu task force nazzjonali fuq l-edukazzjoni u l-ippjanar tal-familja, bil-parteċipazzjoni kemm tal-Gvern, NGOs u msieħba soċjali, biex naraw l-isfidi u nipproponu riformi u kampanji u programmi edukattivi biex nippromwovu l-kultura li napprezzaw il-valur tal-familja. Irridu naraw li jinħolqu population registers, li nimplimentaw social auditing tools ħalli nevalwaw il-politiki dwar il-bilanċ bejn ix-xogħol u l-ħajja. U qegħdin nikkunsidraw li noħolqu marka ta’ kwalità lill-postijiet tax-xogħol li jkunu favur il-familja. 

Apparti minn hekk, qed naraw ukoll li jissaħħaħ l-appoġġ edukattiv għall-familji bi dħul baxx u familji bi tlett itfal jew aktar, fejn dan l-appoġġ ikun ikopri l-perkors kollu tal-edukazzjoni. Hemm ukoll miżuri sabiex inkomplu nsaħħu l-aċċess għat-trattamenti tal-fertilità u s-servizzi relatati mas-saħħa u l-bżonn li nintroduċu skemi kemm fis-servizz pubbliku kif ukoll fil-privat sabiex jingħata leave b’donazzjoni lill-kollegi ġenituri li għandhom tarbija jew marda serja fil-familja. Fil-qosor dawk huma l-miżuri li nsibu f’dan il-pjan. 

Min-naħa tagħna, bħala Ministeru, se nibdew bl-implimentazzjoni tiegħu u diġà hemm miżuri li bdew jiġu implimentati. Bħala monitoraġġ u evalwazzjoni se nkunu qed nippubblikaw rapport ta’ monitoraġġ kull sentejn, u se nkunu qed naraw li jkollna pjattaforma sabiex b’mod kontinwu nisimgħu lill-familji. Min-naħa tagħna dak kollox, u nħarsu ‘l quddiem sabiex nimplimentaw il-miżuri kollha. 

IĊ-CHAIRPERSON: Sinjura Vella, nirringrazzjak tal-preżentazzjoni li tajtna. Nirringrazzja wkoll lill-Ministru tal-introduzzjoni li tana. Hawn rimarki jew kummenti? L-Onor. Graziella Attard Previ. 

ONOR. GRAZIELLA ATTARD PREVI: Kif qal il-Ministru, il-familja qiegħda dejjem tevolvi. Għaldaqstant żgur li huwa importanti li l-politika tiġi dejjem aġġornata u li naffaċċjaw l-isfidi li dejjem ikunu qed jiżviluppaw hekk kif tkun qiegħda tevolvi l-familja. Jidher li huwa pjan ħolistiku. Min-naħa tiegħi xtaqt nistaqsi fuq il-work-life balance. Hija xi ħaġa li anke aħna ilna li rrimarkajna fuq l-importanza, b’mod partikolari bħala dik li qed tkun waħda mill-akbar sfidi tal-familji moderni, li qegħdin f’pożizzjoni li ż-żewġ ġenituri - jew aktar agħar jekk tkun ġenitur wieħed – qegħdin fid-dinja tax-xogħol, imbagħad kif jiġu biex jibbilanċjaw il-ħin biex jieħdu ħsieb it-tfal. Din qed twassal għal waħda mill-ikbar sfidi li Malta qed tiffaċċja, u hawnhekk qiegħda nirreferi għal-low fertility rate. Bdew diġà t-taħditiet fuq dan? Aħna naqblu u nemmnu u diġà ħriġna bil-proposti li għandu jkun hemm aktar maternity, paternity u parental leave. Ma nafx tistgħux tgħidulna fiex waslu d-diskussjonijiet? Meta aħna ressaqna forma ta’ mozzjoni ma kienx hemm approvazzjoni biex jiżdied dan it-tip ta’ leave. 

Mistoqsija oħra li xtaqt nistaqsi hija xi inizjattivi jew miżuri speċifiċi qed jiġu kkunsidrati sabiex tiżdied ir-rata tat-twelid? Jiġifieri beyond the work life balance proposals, hemm xi inizjattivi jew miżuri oħra li qed jiġu kkunsidrati? Issemma wkoll il-family assistance fund; dan se jkun fond monetarju u minn fejn se jiġu l-flus għal dan il-fond? Issemmew ukoll il-mentors għall-familji. Jiena u l-Ministru kemm-il darba tkellimna fuq hekk, u naħseb li waħda mill-aktar sfidi li hemm fis-settur soċjali żgur li huwa r-riżorsa umana. Se nkomplu nżidu l-mentors li se jkunu viċin tal-familji biex ikomplu jsostnu u biex jissaħħu dawk il-bżonnijiet li jkollhom il-familji? U kif se tiġi megħluba din l-isfida sabiex insibu aktar riżorsa umana biex ikunu mentors? Nimmaġina li qegħdin tippreparaw biex ikollhom xi forma ta’ taħriġ jew diġà qegħdin tidentifikaw li jkunu ġejjin minn ċerti professjonijiet? 

Fuq l-ispazji miftuħa naħseb li hija waħda mix-xewqat ta’ kull lokalità, b’mod partikolari ta’ dawk li huma densi ħafna. Kif qegħdin taħdmu fuqha din? Issemma li qed ikun hemm taħdidiet interministerjali. X’tip ta’ koordinazzjoni qed ikun hemm, b’mod partikolari sabiex tingħeleb l-isfida f’lokalitajiet densi bħalma huma Tas-Sliema u San Pawl il-Baħar, u x’tip ta’ spazji miftuħa qegħdin jiġu proposti li jistgħu jippromwovu li t-tfal jerġgħu jsibu dak it-tip ta’ żvog? L-aħħar mistoqsija hija fuq iċ-child minding allowance li ssemmiet u li se tibda tingħata lin-nanniet. Din se tkun over and above l-pensjoni? 

IĊ-CHAIRPERSON: Grazzi. Aktar rimarki jew kummenti? L-Onor. Davina Sammut Hili. 

ONOR. DAVINA SAMMUT HILI: L-ewwel nett grazzi ta’ din il-preżentazzjoni tajba li tajtuna. Dan il-pjan, li huwa wieħed vast, kif jidħol kemm mal-miri nazzjonali u kemm ma’ dawk internazzjonali, jiġifieri l-SDGs? 

IĊ-CHAIRPERSON: Grazzi. Il-Ministru Michael Falzon. 

ONOR. MICHAEL FALZON: L-ewwel nett, kif għedna fil-bidu, dan huwa pjan li jolqot diversi ministeri, imma fejn jidħol il-Ministeru tagħna, nista’ nitkellem b’ċerta ċertezza. Naturalment għandek affarijiet oħra li jaqgħu taħt ministeri oħra imma xorta nista’ nagħti xi ftit ideat. Ovvjament ma nistax niżvela x’se jkun fih il-Baġit u allura għall-mistoqsija tal-miżuri per se dik tkun xi ħaġa oħra. 

Xtaqt nagħmel kumment fuq il-low fertility rate. Din hija sfida li għandna bħala pajjiż, u sfortunatament hija ta’ sfida għall-pajjiżi żviluppati kollha. Hija sfida wkoll li biex tindirizzaha m’aħniex se nsolvuha fi ftit snin. Jekk aħna qed nitkellmu fuq sfida li għandna bżonn ħaddiema, hemmhekk għandek mill-inqas kwart ta’ seklu sabiex dak iċ-ċiklu jibda. Il-low fertility rate hija xi ħaġa long-term, u konvint u naħseb kollha naqblu li mhijiex xi ħaġa li se nsolvuha billi nwaddbulha l-flus. Iċ-childbirth bonus hemm qiegħed, iċ-children’s allowance hemm qiegħed. Jiġifieri naħseb li we need a culture change. Mhijiex xi ħaġa li se jkollok erba’ miżuri fil-baġit biex issolviha totali. Imma rridu nibdew.

Fuq ċerti miżuri ta’ implimentazzjoni bdejna. Kumbinazzjoni llum, f’dak li għandu x’jaqsam mal-għajnuna emozzjonali u psikoloġika lill-koppji li għadhom kemm kellhom it-tfal jew għandhom tfal taħt it-tliet snin għandna programm Parents as Partners li konna bdejnieh bħala proġett pilota u mil-lum ‘il quddiem infetaħ għal kull koppja li jridu jingħataw dik il-gwida. Dan huwa bla ħlas u qiegħed jiġi mmexxi mill-Positive Parenting. Issemmiet ukoll is-social media, fejn wasalna fl-istadju ta’ kumitat fuq is-cyber bullying u s-cyber stalking biex dawn jiġu kristalizzati bħala reati. Kien hemm ftit tad-diskussjoni fuq dawk li huma pieni għax kien hemm min qal li huma ħarxa żżejjed imma l-messaġġ li rridu nibagħtu huwa li this has to stop! Ovvjament irridu naħdmu aktar fejn jidħol l-użu tas-social media. 

Fuq is-saħħa mentali, sfortunatament din hija the new pandemic. L-aħħar rapporti tal-WHO jindikaw li wieħed minn kull tlieta, xi darba jew oħra f’ħajjitna, se jkollu issue ta’ saħħa mentali! Mhux bilfors nispiċċaw skiżofreniċi imma din hija a multifaceted issue. L-istil ta’ ħajja li ngħixu llum, li m'hemm xejn ħażin fiha, imma li wieħed jibqa’ jfittex il-karriera u l-pressures li ġieli jkollna minn kullimkien. Min-naħa tiegħi pprovajt nolqot il-mistoqsijiet ġeneriċi. Issa nħalli f’idejn is-Sinjura Vella sabiex twieġeb il-kumplament tal-mistoqsijiet.

IS-SINJURA ALEXIA VELLA: Fuq l-implimentazzjoni tajjeb ngħidu li l-pjan jidentifika liema ministeru huwa responsabbli jew entità hija responsabbli u sa meta jrid isir. Għalkemm aħna d-drivers ta’ din il-politika, u aħna accountable li titwettaq, dawk il-miżuri li aħna lead fuqhom, min-naħa tagħna hemm ċerti miżuri, kif qal tajjeb il-Ministru, li diġà bdejniehom, però fejn jidħol il-work-life balance measures, anke minħabba li hemm l-imsieħba soċjali li jridu jiġu kkonsultati, u l-pjan ma jiddefinixxix b’kemm se nkunu qed inżidu dawn il-ġranet jew ir-rata li se tingħata, aħna qed naraw li jkollna konsultazzjoni u qbil fuq kif se jsiru dawn il-miżuri. Aħna qed naraw ukoll li jkun hemm konsultazzjoni f’dak ir-rigward. 

F’dak li għandu x’jaqsam mal-miżuri relatati mal-fertilità, dawn ġbarniehom kollha fi priority 4. Hemmhekk għandna diversi miżuri u dawk li semmejt jien li jibnu fuq il-miżuri ta’ kif ikollna bilanċ aħjar bejn il-ħajja u x-xogħol. Anke mir-riċerka li għamilna aħna u b’kollaborazzjoni mal-NCPE, hija ċara li dik hija show stopper. Importanti ngħidu li l-iskop ta’ dan il-pjan mhuwiex li jġiegħel lill-familji jkollhom it-tfal imma li nagħmlu l-kondizzjonijiet ideali u aħjar sabiex jekk ikun hemm familja li tiddeċiedi li jkollha t-tfal aħna nissapportjawha. Mill-aspett finanzjarju nafu li mhux se jagħmel mirakli jew mhux se jbiddel id-deċiżjoni, imma l-iskop tagħna hu li fejn hemm piżijiet li forsi jaqtgħu qalb il-familji, aħna nkunu qegħdin nissapportjawhom b’mod ħolistiku. 

Taċ-child minding allowance hija over and above. Huwa benefiċċju għalih li jrid jiġi żviluppat, u rridu naraw kif se nkunu qed nifformolawh bħala benefiċċju. Dawn huma kollha affarijiet biex ngħinu lill-familja minn aspetti differenti. Jekk kulħadd jirnexxilu jagħti l-biċċa tiegħu, u jgħin lill-familja filwaqt li din qiegħda trabbi t-tfal, naħseb dawk ikunu kondizzjonijiet li qed tagħti kuraġġ lill-familja li jkollha t-tfal. 

F’dak li għandu x’jaqsam ir-riżorsi umani, fejn jidħol il-mentorship programme, tkellimna mal-kollegi tal-FSWS u għalhekk konna aktar kawti u bdejna proġett pilota, imma jista’ jkun li eventwalment dan il-proġett pilota jindikalna li jkollna bżonn nies imħarrġa, u jkun hemm stream speċjalizzata f’dan ir-rigward. Fejn jidħol l-assistance fund, min-naħa tagħna dik hija miżura li se nkunu qed nimplimentawha aħna bħala Ministeru. Fil-fatt bħalissa qed naraw li dan il-fond ikun funded permezz ta’ fondi Ewropej. 

Rigward l-ispazji miftuħa aħna konxji tal-limitazzjonijiet tagħna. U ma’ dan il-pjan hemm ukoll il-politika nazzjonali għat-tfal li wkoll tiffoka fuq spazji miftuħa. Hemm ukoll l-ispazji miftuħa li qed isiru mill-ministeru rispettiv, imma aħna ħsibna wkoll u għandna miżura li bħala Ministeru aħna lead fuqha biex nagħtu l-fondi għal dawn l-ispazji miftuħa permezz ta’ fond li jismu Villages for the People. U allura jekk ikun hemm NGOs jew għaqdiet li jixtiequ jagħmlu dawn it-tip ta’ attivitajiet inkunu nistgħu niffinanzjawhom aħna. Però dawn mhux any activities imma jridu jkunu attivitajiet bi skop edukattiv u li jagħtu għarfien lill-familji. 

IĊ-CHAIRPERSON: Grazzi. L-Onor. Paula Mifsud Bonnici. 

ONOR. PAULA MIFSUD BONNICI: Grazzi ħafna ta’ dan id-dokument. Min-naħa tiegħi xtaqt nagħmel ftit punti żgħar. Fil-prattika ta’ kif se jkun qed jaħdem dan il-pjan, fid-dokument nitkellmu fuq diversi suġġetti lil hinn mill-politika soċjali, fejn qed nitkellmu fuq saħħa mentali, fuq l-ambjent, fuq il-long-term care, fuq il-housing, eċċ., u hemm ukoll diversi miżuri li jolqtu purament dawn is-suġġetti u li allura jolqtu ministeri oħrajn. U min-naħa tagħkom tajtu deadline wkoll fuqhom. Hemm proposti li se jkunu qegħdin jitwettqu fl-2026 jew fl-2027. Imma kif se jkun qed jaħdem fil-prattika dan il-pjan? Nemmen li dan il-pjan biex ikun jista’ jsir irid ikun il-pjan ta’ kull ministeru. Jiġifieri jekk dan il-pjan mhux se jkun parti mill-kurrikulu ta’ kull ministeru, fl-opinjoni tiegħi, inutli li jkollna dan il-pjan. Forsi tistgħu tgħidulna aktar kif fil-prattika se jkun qed jitħaddem. 

Ridt nitkellem ftit fuq l-anzjani. Id-dokument, li ħadt pjaċir naqra, jitkellem ukoll fuq id-demografija ta’ pajjiżna, fuq kif f’pajjiżna hemm aktar anzjani li qed jibqgħu jgħixu aktar, u fuq kif in-nuqqas ta’ fertilità qiegħda timpatta l-ekonomija ta’ pajjiżna għax għandna inqas nies fid-dinja tax-xogħol. U allura xtaqt nara kif id-diversi anzjani li se jkunu inċentivati biex, jekk iridu u għax hekk hemm bżonn, jibqgħu jikkontribwixxu ekonomikament f’pajjiżna. Iċ-child minding allowance fixklitli ftit il-pjan tiegħi, fis-sens li llum għandna anzjani ta’ 65 sena li jifilħu jaħdmu, u naħseb jistgħu jibqgħu jagħtu l-kontribut tagħhom lejn pajjiżna billi jibqgħu jaħdmu. Allura xtaqt - semmietha wkoll l-Onor. Graziella Attard Previ u ma naħsibx li weġibtha fuqha – inkun naf kif se tkun qed titħaddem din iċ-child minding allowance. Se jkollna anzjan li jiddeċiedi li jibqa’ d-dar għax huwa sabiħ li tieħu ħsieb in-neputijiet u fl-istess ħin taqla’ xi ħaġa a skapitu ta’ anzjan li jiflaħ jaħdem u li jista’ jikkontribwixxi ekonomikament? Forsi tiċċaralna dan il-punt. 

Min-naħa l-oħra hemm diversi miżuri fuq il-fertilità imma inċentivi ta’ kif se jkollna aktar żgħażagħ, bil-problemi li għandhom għax anke d-dokument jitkellem dwar il-problemi  li qed jiffaċċjaw iż-żgħażagħ tagħna meta jiġu biex jixtru d-dar tagħhom minħabba li l-proprjetajiet baqgħu jogħlew, u allura qed isibuha diffiċli biex jieħdu l-loans ħalli jixtru d-dar tagħhom u jibnu l-familja tagħhom. Fid-dokument rajna wkoll li ż-żwiġijiet naqsu filwaqt li d-divorzji żdiedu. Allura fil-verità kif se nkunu qegħdin ngħinu liż-żgħażagħ sabiex filwaqt li jixtru d-dar tagħhom jibnu l-familja tagħhom? 

IĊ-CHAIRPERSON: Grazzi. Nixtieq nagħmel xi kumment jien ukoll. Naħseb li dan ir-rapport għadda mill-Kabinett, bħalma jiġri s-soltu. Allura jfisser li għandek deċiżjoni li torbot gvern sħiħ. Għalhekk huwa tajjeb li jsir dan l-istatement ċar, biex anke fejn jidħlu responsabiltajiet ta’ ministeri oħra, ma jfissirx li għax il-lead ministry huwa l-Ministeru tal-Politika Soċjali, allura l-oħrajn qishom mhumiex marbutin. Dak huwa statement li naħseb għandna nibdew bih. 

Se nżid biċċa oħra ma’ dak li qalet l-Onor. Mifsud Bonnici għax ma naħsibx li dan huwa pjan ta’ gvern biss. Jekk aħna nemmnu fil-familji hija s-soċjetà kollha, bis-settur privat b’kollox, li jridu jagħtu s-sehem tagħhom. Ovvjament il-Gvern irid jagħti l-ikbar sehem u l-ikbar riżorsi. Hemm bżonn ukoll li s-settur privat jagħti sehmu. Forsi ftit iktar ‘il quddiem ngħid kif jista’ jagħmel dan. Naqbel ħafna ma’ dak li qal il-Ministru Michael Falzon, li hawnhekk għandna bżonn tibdil fil-kultura. Bħalma l-kultura inbidlet għal dak li ninsabu fih illum, jekk irridu mmorru xi ftit għal dak li konna nafu qabel irridu nerġgħu nibdlu l-kultura. Naħseb li b’dan id-dokument - li jien ħadt pjaċir naqra wkoll u kien ta’ stimulu li naqra - qed nuru kif inbidlet is-soċjetà Maltija. Hawn numru ta’ persentaġġi u graphs li juru affarijiet li nafu bihom u li sa ċertu punt wasslu sabiex tonqos ir-rata tal-fertilità. 

Inħoss li meta nitkellmu fuq il-familja u ngħidu li nirrikonoxxu diversi tipi ta’ familja, qed nagħtu statement b’saħħtu. Daqstant ieħor huwa b’saħħtu meta nsemmu l-familja u r-rata tal-fertilità, li tfisser li fil-familja naraw ukoll l-importanza li fiha jkun hemm it-tfal, filwaqt li nerġa’ ngħid li nagħmlu l-istatement b’saħħtu li għamilt diġà iktar qabel u ċjoè li hemm diversi forom ta’ familja. Koppja hija wkoll familja, imma l-fatt li nagħmlu enfasi fuq il-familja u fuq ir-rata ta’ fertilità nkunu qed nagħtu importanza li komponent ewlieni tal-familja huma t-tfal. Tajjeb li nagħmlu din l-enfasi. Fl-aħħar mill-aħħar inutli noqogħdu nilmentaw fuq kemm ikollna persuni minn barra minn Malta li jiġu jaħdmu hawn jekk ma jkollniex biżżejjed ċittadini Maltin biex jidħlu fid-dinja tax-xogħol! Il-Ministru Falzon semma li qed inħarsu long-term. Fil-fatt jekk twieldet tarbija llum, bejn wieħed u ieħor din it-tarbija, jekk ngħidu li se toħroġ fid-dinja tax-xogħol ta’ 18-il sena, let alone jekk tmur l-Università, eċċ, għax imbagħad se toħroġ fid-dinja tax-xogħol ta’ 25 sena! Għalhekk irridu nifhmu li r-riżultat ta’ dak li niżirgħu llum se jidher wara numru ta’ snin. 

Xi ħaġa li hija nieqsa f’dan ir-rapport imma naħseb li ssemmiet f’xi punt jew ieħor, hija l-preparazzjoni biex tifforma familja. Jekk aħna qed nagħmlu statement b’saħħtu, kif semmiet is-Sinjura Vella, li l-familja hija s-sinsla tas-soċjetà, naħseb li l-Istat ma jipprovdix preparazzjoni u taħriġ għal dawk il-koppji li se jintrabtu f’xi forma jew oħra ta’ rabta. Hawnhekk mhux qed nirreferi għal dak li tagħmel il-Knisja permezz tal-kors ta’ Kana għax dak tagħmlu l-Knisja u għandha l-iskop tagħha, u l-kors tfasslu skont l-iskop tagħha. Jiena naħseb li l-Istat irid jibda jara - forsi jekk żbaljat u hemm diġà dawn l-affarijiet għiduli - li jekk tnejn se jissieħbu f’unjoni, hija x’inhi r-rabta, għandu jħarreġ lil dik il-koppja xi tfisser dik ir-rabta, u l-importanza li dik ir-rabta finalment ikollha riżultat fejn ikun hemm it-tfal, l-importanza ta’ kif nieħdu ħsieb it-tfal, eċċ. 

Il-kors li ssemma huwa fuq parenting li jiġi fi stadju ulterjuri. Jien qed ngħid għal kors li jiġi qabel wieħed jidħol għal dik ir-rabta. U qed insemmi dan għaliex niftakar li meta kellna d-diskussjoni fuq l-introduzzjoni tad-divorzju, jien kont semmejt ħafna drabi li rridu nagħmlu din il-preparazzjoni, fejn anke l-Istat irid jaħseb għal din il-preparazzjoni, irrispettivament minn x’tagħmel il-Knisja, eċċ, għax mhux kulħadd jiżżewweġ bil-Knisja. Naħseb li dik hija xi ħaġa importanti li nisħqu fuqha u ċjoè il-preparazzjoni ta’ koppja li tkun se tintrabat taħt xi forma jew oħra. 

Diġà semmejt li r-rata tal-fertilità f’pajjiżna hi dik li hi. U għal dawk li jħobbu jikkritikaw in-numru ta’ ħaddiema barranin li jiġu jaħdmu f’pajjiżna naħseb li r-rata tal-fertilità hija r-risposta. U din qed ngħidha wkoll wara li kelli konverżazzjoni twila numru ta’ żmien ilu ma’ kardinal prominenti barrani, li ġej minn kontinent fejn l-immigrazzjoni hija b’saħħitha. It-tweġiba tiegħu kienet li jekk xi ħadd jilmenta mill-ħaddiema barranin, mela hemm bżonn li jkollna iktar tfal aħna stess! U dik hija r-realtà tal-lum. Jekk naraw l-istatistika tal-qagħad diġà hija kważi negliġibbli.

Dan iwassalni għal punt ieħor, fejn f’ħin minnhom issemmiet l-employment rate tal-irġiel u tan-nisa. U rajna li l-employment rate tan-nisa fit-tielet kwart tas-sena 2023 kienet 73.2%. Jiġifieri qed nassumi li din kompliet tiżdied. Niftakru wkoll li ftit taż-żmien ilu din kienet saħansitra 45%! Jiġifieri rajna qabża u din il-qabża seħħet bl-introduzzjoni taċ-childcare centres. Saret xi riċerka dwar dawk in-nisa li mhumiex parti mit-73% li għandhom impjieg biex naraw jekk hemmx rabta ma’ dawk in-nisa li għandhom aktar tfal pereżempju? Qed nistaqsi dan filwaqt li naf li fir-rapport hawnhekk issemma li 45% tan-nisa għandhom il-karriera tagħhom, li studjaw, li avvanzaw u li jimpurtahom mill-karriera tagħhom. Dak huwa stat ta’ fatt u għandhom kull dritt li jagħmlu dan. Jiġifieri mhux qed inkun judgemental at all. 

Però mbagħad hemm oħrajn, u naħseb li ċ-ċifra kienet ta’ madwar 34%, fejn ir-rapport jgħid li dawn jgħixu minn paga għal oħra. Dan ifisser li d-dħul li għandhom iwassalhom sal-paga li jmiss imma m’għandhomx il-lussu li forsi jagħmlu xi affarijiet oħra. B’hekk dawn għandhom problemi ta’ natura oħra, u għalhekk ma jkollhomx wisq tfal, u l-oħrajn, għal raġuni opposta ... Għalkemm issib ukoll li min jgħix fuq il-benefiċċji soċjali, ħafna drabi jkollu saħansitra erbat itfal ukoll għax jgħidlek li l-Gvern qed jieħu ħsiebi billi jagħtini l-benefiċċji soċjali. Jiġifieri ssib minn kollox u m’hemmx risposta waħda. Tissemma wkoll l-issue tal-immigrazzjoni, u naħseb li joħroġ ċar li l-issue tal-immigrazzjoni qed tissemma bħala bżonn għax pajjiżna għandu bżonn iktar ħaddiema. U dik hija l-main driver għalfejn żdiedet il-popolazzjoni f’pajjiżna, minħabba x-xogħol, li mbagħad wieħed iġib ukoll il-familja tiegħu wara numru ta’ snin. 

Naħseb li issue kbira li rridu nindirizzaw hija l-issue tal-akkomodazzjoni. Hawnhekk norbot ma’ dak li għidt fil-bidu, u ċjoè li dan il-pjan m’għandux ikun biss pjan tal-Gvern. Il-Gvern qed jinvesti ħafna fil-qasam tal-akkomodazzjoni, kemm b’għajnuniet lil first time buyers, kif ukoll bħala ministeru responsabbli mill-akkomodazzjoni affordabbli u soċjali. Naħseb li fejn jidħol is-suq tal-kera, kif ukoll li wieħed jixtri, nafu li hija sfida kbira għaż-żgħażagħ tal-lum, u mhux biss għaż-żgħażagħ. Naħseb li hemmhekk il-Gvern għandu b’xi mod jikkonsidra li jintervjeni biex tal-inqas ikun hemm xi forma ta’ capping. 

Naf li forsi s’issa mhijiex il-policy tal-Gvern, li naslu kif għamlu ċerti pajjiżi li għamlu xi forma ta’ capping filwaqt li jħalli lis-suq isuq. Jekk inħallu s-suq isuq il-verità hi li s-suq isuq dejjem ‘il fuq u qatt mhu se jinżel ’l isfel. Irid ikun hemm xi kriżi biex verament jinżel ’l isfel, imma m’għandniex nistennew li jkun hemm xi kriżi biex ikollna ċerta stabbilita fil-prezzijiet. Naħseb li din hija sfida importanti ħafna, li b’xi mod jew ieħor irridu nkunu iktar assertivi fuqha.  

Qed ngħid dan għaliex anke quddiem dan il-Kumitat ġibna sħab soċjali responsabbli minn dan il-qasam, u staqsejniehom għalfejn meta l-Gvern jagħti €10,000 lill-first time buyers il-prezz tal-proprjetà jogħla, biex kważi kważi min ibigħ ikun qed jieħu €5,000 minn dik l-għajnuna tal-Gvern! Dawk l-€10,000 huma intiżi għall-koppja li qed jixtru u mhux biex min qed ibigħ il-propjetà idaħħal idejh fil-but tagħhom ukoll. Għalhekk qed ngħid li dan m’għandux ikun biss pjan ta’ Gvern imma għandu jkun pjan ta’ kulħadd, inkluż is-settur privat, li b’xi mod jew ieħor l-issue tal-akkomodazzjoni verament naraw kif nistgħu nżommu l-prezzijiet milli jibqgħu telgħin ’il fuq, kemm fejn tidħol il-kera u kemm fejn jidħol ix-xiri. 

L-Onor. Mifsud Bonnici semmiet ukoll l-issue tal-pensjonanti, ta’ dawk li għandhom 65 plus, li forsi ninċentivawhom jekk iridu jibqgħu fid-dinja tax-xogħol. Naħseb li din diġà saret imma hemm gap bejn min għandu 61 u 65. Naħseb li hemmhekk wieħed għandu jindirizzaha għax min għandu aktar minn 65 sena ġiet indirizzata. Fir-rigward tal-family leave differenti li jeżisti naħseb li jkun tajjeb li nisħqu fuqu u forsi anke nżiduh, bħalma qalet l-Onor. Attard Previ. Naħseb li hemm xi ħaġa oħra li nistgħu nilħqu jekk naħdmu ftit iktar flimkien bħala Gvern u s-settur privat. U hawnhekk qiegħed nirreferi għal aktar flessibilità fuq il-post tax-xogħol. Hemm bżonn li tieħu l-leave eżatt, sal-aħħar minuta, jew inkella jekk jinqala’ xi ħaġa, u taf li dan il-ħaddiem ma jabbużax, naraw kif inkunu aktar flessibbli miegħu? Nemmen li dawn it-tip ta’ arranġamenti, il-flessibilità fuq il-post tax-xogħol, eċċ., nistgħu nagħmluhom fejn hu possibbli. Ovvjament hemm ċerti xogħlijiet li ma jippermettux dan. Fil-fatt huwa magħruf li terz tax-xogħlijiet jistgħu jsiru mid-dar. 

Inti semmejt ukoll is-settur privat, li forsi jkun aktar flessibbli, u jagħti ċ-ċans li dak li jkun jaħdem mid-dar. Imma naħseb li rridu nħarsu wkoll lejn is-settur pubbliku. Ġieli nisma’ ilmenti minn impjegati tas-settur pubbliku, fejn xi kultant jgħidulhom biex jidħlu lura x-xogħol u li ma jistgħux jaħdmu aktar mid-dar. Naħseb li l-Gvern għandu jwassal  ukoll il-messaġġ. Naf li waslu from the very top, bil-Prim Ministru u l-Kap taċ-Ċivil, eċċ, imma naħseb li din għandha tinżel ukoll għand id-diretturi kollha biex fejn hu possibbli titħalla ssir.  

Rigward biex tiżdied ir-rata tal-fertilità, diġà għidt li din hija xi ħaġa marbuta mat-tibdil fil-kultura u anke mal-persuni privati li għandhom l-ambizzjonijiet tagħhom. Però għandna nħarsu lejn dak kollu li nagħmlu bħala investiment u mhux bħala spiża. Naħseb li l-flus mhux se jkunu ftit biex wieħed jagħmel dawn l-affarijiet. Niftakar meta kont għadni ministru, u ħdimt flimkien mal-Ministru Falzon, fuq rapport li kien sar internament bejnietna. Kien hemm kontribut qawwi ħafna mill-ministeru tal-politika soċjali. Konna rajna xenarji differenti permezz ta’ ekonomisti u dawn kollha kienu jiswew il-miljuni kbar jekk verament irridu nkunu aggressivi fl-intervent tagħna. L-appell tiegħi jkun li anke jekk ma naslux s’hemm, imma dak kollu li aħna nallokaw, inħarsu lejh bħala investiment fil-futur ta’ dan il-pajjiż. Fl-aħħar mill-aħħar qed nitkellmu fuq ċittadini Maltin li jitwieldu u li se jikkontribwixxu għall-ġid tal-pajjiż. 

Ministru, dan huwa dokument tajjeb u huwa ambizzjuż. Tajjeb li jkollna l-ambizzjoni. J’Alla fiż-żmien li ġej - dan jorbot għal ħames snin – ikun hemm affarijiet li jibqgħu jkunu ongoing u j’Alla li għallinqas il-bażiku u l-fundamentali jitwettaq b’dan il-pjan ambizzjuż. Nawguralkom li jitwettaq għall-ġid ta’ kulħadd.

Iktar rimarki? Il-Ministru Michael Falzon.

ONOR. MICHAEL FALZON: Rigward tal-home ownership dan il-Ministeru mhuwiex responsabbli mill-akkomodazzjoni, imma bla dubju l-akkomodazzjoni huwa fattur importanti, kif isemmi l-istess rapport. Hemmhekk qegħdin naqblu. Minkejja kollox, pajjiżna għandu rata ta’ home ownership ta’ 82%. Il-Maltin dejjem emmnu li jinvestu fil-ġebla. Fi żmien gvernijiet differenti dak kien is-sigriet għaliex pajjiżna, fl-2008, ma ħadniex daqqa finanzjarja daqskemm ħadu pajjiżi oħra. Fil-fatt kellek ftit sidien mingħajr dejn, u kellek ħafna over exposure f’dawk li kienu mortgages. Fl-2008 bdiet mil-Lehman Brothers. Imma għall-grazzja t’Alla pajjiżna, ħdejn pajjiżi oħra, mar tajjeb. Ma jfissirx li m’hemmx iktar x’nagħmlu. 

Rigward l-anzjanità hemm diversi miżuri li qed iħallu xi riżultati. Pereżempju, jien ilni li għalaqt il-61 sena kważi tliet snin. Meta għalaqt il-61 sena kelli madwar 42 sena bolol imħallsin u stajt waqaft mix-xogħol. Illum iktar minn nofs il-persuni li għandhom dritt li jieqfu fl-età ta’ 61 sena ma jieqfux. Il-maġġoranza llum jibqgħu jaħdmu, minkejja li jkollhom biżżejjed bolol imħallsa. Dik inċentivajnieha. Xi ħaġa li ħadmet, li meta trid tiddeferixxi l-pensjoni, jekk tiddiferixxiha b’sena tieħu persentaġġ aktar, jekk b’sentejn jew tlieta l-persentaġġ jibqa’ tiela’. Naħseb li hemmhekk irnexxielna. Mhux biżżejjed xorta. Jiġifieri mhux qed ngħid li wasalna. Imma hemmhekk, dak il-famuż bracket, f’erba’ snin ... Jekk taqbeż il-65 sena m’għandekx issue jekk taħdimx jew le.  

Fuq id-demografija m’hemmx xi ngħid. Mixjin lejn sitwazzjoni fejn fi ftit snin oħra se jkollna wieħed minn kull erba’ persuni li se jkollhom iktar minn 65 sena! Hija realtà demografika lejn fejn sejjer il-pajjiż. Hawn pajjiżi agħar minna imma ovvjament aħna jinteressana minn tagħna. Rigward il-korsijiet ta’ qabel iż-żwieġ se jgħidu xi ħaġa l-kollegi tiegħi. Veru li l-ikbar enfasi għamilnieha u qed nagħmluha post-marriage. Imma just for the record, bħala Ministeru għandna ftehim ma’ ta’ Kana, fejn aħna qegħdin ngħinuhom sabiex joffru ċerti servizzi ta’ councelling. Għalkemm il-Gvern huwa totalment lajk, u l-Knisja hija reliġjuża, f’dak il-qasam qegħdin nikkolaboraw flimkien. Ċerta xogħol li jagħmlu ta’ Kana niffinanzjawh aħna. Fl-aħħar mill-aħħar il-flus mit-taxxi tan-nies jiġu imma qegħdin ninvestu hemmhekk ukoll.  

IS-SINJURA ALEXIA VELLA: Min-naħa tiegħi nixtieq ngħaddi kumment fuq kif se nimplimentaw fil-prattika dan il-pjan. Min-naħa tagħna – din qiegħda fl-aħħar slide wkoll - hemm identifikat ukoll kif se nkunu qed naħdmu. Apparti mill-konsultazzjoni diretta mal-ministeri rispettivi, jekk huwiex Housing, Education, Health, eċċ., hemm ukoll l-approvazzjoni tal-Kabinett sabiex aħna nimplimentaw dan il-pjan. Apparti minn hekk qed naraw li jkollna kumitat ta’ livell għoli inter-ministerjali. Ovvjament mhux se nagħmlu kull ministeru għax ma nkunux nistgħu niltaqgħu, imma ninvolvu dawk il-ministeri li l-iktar għandhom miżuri u b’hekk inkunu qegħdin insegwu l-implimentazzjoni ta’ dawk il-miżuri. Fejn hemm ministeri oħra li ma jkunux rappreżentati fil-kumitat xorta se nżommu kuntatt magħhom u se nkunu qed naħdmu fil-qrib magħhom biex naraw l-implimentazzjoni ta’ dawk il-miżuri. Fil-fatt għandna monitoring framework li se nkunu qed niżviluppaw f’sett ta’ indikaturi sabiex inkejlu l-impatt tagħna ta’ dan il-pjan.

Fejn jidħlu l-anzjani u ċ-child minding allowance nixtieq nikkjarifika li dan l-allowance għad irid jiġi disinjat u rridu naraw kif se nkunu qed nifformalizzawh bħala benefiċċju. Però mhux se jkollu skop li jtellef lin-nies milli jieqfu milli jaħdmu biex jieħdu ħsieb tan-neputijiet. L-iskop ta’ dan l-allowance huwa li nirrikonoxxu l-irwol li n-nanniet qed jagħtu sabiex jgħinu lil dawn il-familji. Rigward il-preparazzjoni tal-familja u rigward il-mistoqsija tal-Onor. Sammut Hili se jkun qed iwieġeb is-Sur Facciol. 

IS-SUR JUSTIN FACCIOL (Direttur għall-Iżvilupp tal-Politika u l-Affarijiet Internazzjonali fil-Ministeru għall-Politika Soċjali u d-Drittijiet tat-Tfal): Wara nofsinhar it-tajjeb lil kulħadd. Nirringrazzjakom ta’ dawn il-kummenti interessanti u li se jkomplu jgħinuna nifhmu iktar ix-xogħol tagħna, kif għandna nimplimentaw dawn il-miżuri u nħarsu ‘l quddiem. Sur President, inti għedt li dan huwa pjan ta’ kulħadd. Fil-fatt jekk mhux se jkun pjan ta’ kulħadd m’aħniex se naslu. Għandna bżonn lil kulħadd on board; is-soċjetà ċivili, l-għaqdiet mhux governattivi u l-privat. Irridu naħdmu flimkien.

Saret mistoqsija dwar jekk bdejniex id-diskussjonijiet. Id-diskussjonijiet ilhom li bdew mill-2022 u saru ma’ kulħadd. Għadna ma wasalniex u rridu nkomplu nintensifikaw id-diskussjoni ħalli issa nibdew niffinalizzaw u nibdew nieħdu iktar azzjoni. Issemma l-housing. Kif qal il-Ministru, il-housing ma jaqax taħt ir-responsabilità tagħna, però rridu nirrikonoxxu wkoll li diversi miżuri diġà qegħdin in place u ħadmu. Il-pjan jisħaq fuq kemm huwa importanti li dawn il-miżuri nkomplu nibnu fuqhom, li noħorġu miżuri ġodda, u li nirfinaw biex inkomplu ngħinu. Però, mhux hekk biss. Xhur ilu bdejna diskussjonijiet ukoll mal-Foundation for Affordable Accomodation, fejn tkellimna dwar il-miżura li qiegħda wkoll fil-pjan. U fil-fatt, ftit ġimgħat ilu ġiet ippubblikata u mħabbra skema li biha ż-żgħażagħ tagħna se jkollhom il-possibilità li jixtru minn fuq is-suq proprjetà bi 30% irħas mill-prezz tas-suq. Din hija waħda mill-miżuri li qiegħda fil-pjan. Solvejna l-problema biha? Le, u għalhekk irridu nkomplu naħdmu. Ovvjament minn xi mkien irridu nibdew u se nkomplu minn hemmhekk.

Issemma r-relationship education. Il-miżura 2.10 tisħaq fuq dan il-punt, li rridu ndaħħlu r-relationship education fil-kurrikulu tal-primarja. Daqstant kmieni. Jien naħseb li hija importanti ħafna. Ma waqafniex biżżejjed hemm. Waħda mill-miżuri tgħid jekk wasalx iż-żmien li nħarsu lejn il-korsijiet tal-Università. Hemm propost li titwaqqaf task force biex tanalizza din il-materja. Aħna x’qed ngħidulhom liż-żgħażagħ tagħna? Li jkollhom 20 sena meta jidħlu l-Università, jagħmlu kors ta’ sitt snin imma mbagħad għaġġel biex ikollok it-tfal ħalli r-rata tal-fertilità tagħna ma tkunx baxxa?! Forsi rridu naraw dawn il-korsijiet u x’qed nitolbu miż-żgħażagħ tagħna. 

Fir-rigward tal-EU target il-Ministeru tagħna għadu kif ippubblika national strategy for poverty reduction, a children’s policy u pjan soċjali għall-familja. Dawn it-tlieta jaħdmu flimkien u jippruvaw jorbtu l-għanijiet tagħna li huma fuq livell internazzjonali. Apparti s-sustainable development goals, li b’mod ċar jidher li dawn il-pjanijiet li għamilna qed jindirizzaw is-sustainable development goals, speċjalment dawk li jaqgħu taħt il-Ministeru tagħna. U anke fejn jidħlu l-miri tal-Unjoni Ewropea, speċjalment fejn tidħol il-poverty target ġenerali tagħna, u anke l-poverty targets tat-tfal. Fil-fatt, biex nagħti eżempju, meta s-Sinjura Vella semmiet il-family assistance fund, li se nipprovaw inġibuhom minn fondi Ewropej, din tolqot indikatur li huwa parti mill-RO, fejn indikatur tiegħu huwa l-material deprevation. Allura se nkunu qegħdin nindirizzaw dawk biex dawn il-miżuri li qegħdin nippreżentaw f’dan il-pjan ikunu qegħdin jolqtu u jindirizzaw il-miri tagħna li għandna fuq livell Ewropew.

IĊ-CHAIRPERSON: Grazzi. Iktar rimarki? (Onor. Membri: Le) Nirringrazzja lill-Ministru Michael Falzon, lis-Sinjura Alexia Vella u lis-Sur Justin Facciol tal-preżentazzjoni li tawna llum. Jidher li ma fadlilna xejn aktar fuq l-aġenda tagħna u għalhekk nikkonkludu hawnhekk. Grazzi lil kulħadd.  

Fil-5.45 p.m. il‑Kumitat aġġorna għal data li kellha tiġi komunikata aktar tard.

